Հ Ի Մ Ն Ա Վ Ո Ր Ո Ւ Մ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2022 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ԴԵԿՏԵՄԲԵՐԻ 23-Ի N 2121-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1. Իրավական ակտի անհրաժեշտությունը (նպատակը)
2022 թվականի մայիսի 19-ի թիվ 723-Լ որոշմամբ Հայաստանի Հանրապետության կառավարությունը հաստատել է «Անկանխիկ եղանակով վճարումներից կենսաթոշակառուներին հետվճար տրամադրելու պետություն-մասնավոր սոցիալական փոխգործակցության միջոցառումը» (այսուհետ՝ նաև Որոշում), որի նպատակը հետվճար տրամադրելու միջոցով կենսաթոշակառուների գնողունակության բարձրացումն է՝ հատկապես առաջին անհրաժեշտության ապրանքներ և ծառայություններ ձեռք բերելիս, ինչպես նաև անկանխիկ եղանակով գործարքների խթանումն է Հայաստանի Հանրապետությունում։
Հայաստանի Հանրապետության կառավարության կողմից 2022 թվականի հունիսի 23-ին ընդունվել է «Կենսաթոշակառուներին անկանխիկ եղանակով վճարումներից հետվճար տրամադրելու պետություն-մասնավոր սոցիալական փոխգործակցության միջոցառման իրականացման կարգը հաստատելու և Հայաստանի Հանրապետության կառավարության 2022 թվականի մայիսի 19-ի N 723-Լ որոշման մեջ փոփոխություններ և լրացումներ կատարելու մասին» N 932-Լ որոշումը:
Հայաստանի Հանրապետության կառավարության 2022 թվականի հունիսի     23-ի N 932-Լ որոշման 4-րդ կետի 2-րդ ենթակետի համաձայն 14.07.2022թ. հաստատվել է «Հայաստանի Հանրապետության 2022 թվականի պետական բյուջեում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ ու լրացում կատարելու մասին» N 1090-Ն որոշումը:
2. Կարգավորման հարաբերությունների ներկա վիճակը և առկա խնդիրները
	Խնդիրը կայանում է նրանում, որ ՀՀ կառավարության 2022 թվականի հուլիսի 14-ի N 1090-Լ որոշման համաձայն 1205 ծրագրի 12029՝ «Անկանխիկ եղանակով վճարումներից կենսաթոշակառուներին հետվճարի տրամադրում» միջոցաման համար Ծառայությանը որպես միջոցառման վրա կատարվող մեկ ամսվա ծախսի վճար միջոցառման պլանով տրամադրվել է 251,000.0 ՀՀ դրամ գումար, որը ներառում է միայն հետվճարի միջոցառման պետության կողմից վճարման ենթակա մասնաբաժինը և բանկի կողմից տրվող հետվճարի գումարի եկամտային հարկի գումարը։ 
Այստեղ ներառված չէ հետվճարի միջոցառման՝ բանկի կողմից տրվող մասնաբաժնի գումարը։ Այդ գումարը 1205 ծրագրի 12029 միջոցառման գանձապետական հաշվին փոխանցելու դեպքում, փոխանցված գումարը կգերազանցի միջոցառման պլանը (251,000.0 ՀՀ դրամը), իսկ միջոցառման պլանը կարող է փոփոխվել միայն ՀՀ կառավարության որոշմամբ։
3. Առկա խնդրի առաջարկվող լուծումը
ՀՀ հարկային օրենսգրք՝
1) 4-րդ հոդվածի 1-ին մասի՝
· 23-րդ կետի համաձայն՝ եկամուտ է համարվում ձեռնարկատիրական, անձնական և (կամ) պասիվ եկամուտը,
· 26-րդ կետի համաձայն՝ պասիվ եկամուտը ֆիզիկական անձի կամ Օրենսգրքի 27-րդ հոդվածի համաձայն, Հայաստանի Հանրապետությունում հաշվառված մշտական հաստատություն չունեցող ոչ ռեզիդենտ կազմակերպության կողմից իր ակտիվների ներդրմամբ (տրամադրելով) բացառապես այլ անձանց գործունեությունից ստացվող եկամուտն է, մասնավորապես՝ շահաբաժին, տոկոս, ռոյալթի, վարձակալական վճար, ակտիվների արժեքի հավելաճ (բացառությամբ նույն մասի 24-րդ կետով սահմանված դեպքերի և նույն մասի 25-րդ կետի կիրառության իմաստով անձնական եկամուտ համարվող՝ անհատ ձեռնարկատեր կամ նոտար համարվող ռեզիդենտ ֆիզիկական անձի կողմից ստացվող շահաբաժինների),
· 33-րդ կետի համաձայն՝ տոկոս է համարվում այլ անձին վերադարձելիության սկզբունքով տրամադրված (այդ թվում՝ վճարային արժեթուղթ ձեռք բերելու դիմաց, որպես փոխառություն, որպես կանխավճար, սպասարկող բանկի բանկային հաշվին հաշվեգրված) դրամական միջոցների օգտագործման կամ իրացման գնի տարաժամկետ վճարման դիմաց ստացված կամ ստացման ենթակա եկամուտը: Տոկոս չի համարվում կետանցված վճարման համար օրենքով կամ գործարքով պարտավորեցված տույժը, ներառյալ՝ բանկային տոկոսը,
2) 150-րդ հոդվածի 1-ին մասի համաձայն՝ եթե նույն հոդվածի 2-15-րդ մասերով այլ բան սահմանված չէ, ապա հարկման բազայի նկատմամբ եկամտային հարկը հաշվարկվում է, մասնավորապես, 2022 թվականի համար 21 տոկոս դրույքաչափով:
Հաշվի առնելով վերոգրյալը՝ հայտնում ենք, որ անկանխիկ եղանակով վճարումներից կենսաթոշակառուներին հետվճար տրամադրելու ժամանակ կենսաթոշակառուների կողմից ստացվող գումարները հարկային օրենսդրության կիրառության առումով չեն համարվում պասիվ եկամուտներ, հետևաբար՝ խնդրո առարկա դեպքում գործընկեր բանկի կողմից տրվող հետվճարի մասով առաջացող եկամտային հարկը 2022 թվականի համար պետք է հաշվարկվի 21 տոկոս դրույքաչափով:
4. Կարգավորման առարկան
Գործընկեր բանկերից ստացվող միջոցները ՀՀ աշխատանքի և սոցիալական հարցերի նախարարության միասնական սոցիալական ծառայության գանձապետական հաշվին փոխանցելու համար անհրաժեշտություն է առաջացել շրջանառել ՀՀ կառավարության որոշման նախագիծ՝ բանկերից ստացվող միջոցների գծով եկամուտների ավելացման և նույն չափով այդ նպատակի համար առկա 1205 ծրագրի 12029  «Անկանխիկ եղանակով վճարումներից կենսաթոշակառուներին հետվճարի տրամադրում» միջոցառման ծախսերի ավելացման ձևաչափով: Հաշվարկված անկանխիկ եղանակով վճարումներից հետվճարի գումարը կազմում է 207783.6 հազար դրամ (հաշվարկը կցվում է)։ 
5. Իրավական ակտի կիրարկման դեպքում ակնկալվող արդյունքը
Հայաստանի Հանրապետության կառավարության՝ 2022 թվականի մայիսի 19-ի թիվ 723-Լ որոշմամբ հաստատված «Անկանխիկ եղանակով վճարումներից կենսաթոշակառուներին հետվճար տրամադրելու պետություն-մասնավոր սոցիալական փոխգործակցության միջոցառման» իրականացման ապահովում։   
6. Կապը ռազմավարական փաստաթղթերի հետ
Նախագիծը չի բխում ՀՀ կառավարության 2021-2026թթ. ծրագրից կամ  որևէ այլ ռազմավարական փաստաթղթից և ապահովելու է  ՀՀ 2022 թվականի պետական  բյուջեից միջոցների հատկացումը «Անկանխիկ եղանակով վճարումներից կենսաթոշակառուներին հետվճար տրամադրելու պետություն-մասնավոր սոցիալական փոխգործակցության միջոցառման» իրականացման նպատակով։
7. Տեղեկանք
[bookmark: _GoBack]«Հայաստանի Հանրապետության 2022 թվականի պետական բյուջեի մասին» Հայաստանի Հանրապետության օրենքում և «Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունումից հետո այլ իրավական ակտերի ընդունման անհրաժեշտություն չի առաջանա։ 

